
PARLAMENT DE CATALUNYA





La Mesa del Parlament, en la sessió tinguda el 26 de setembre de 2012, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya; l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei de modificació del text refós de la Llei de caixes d’estalvis de Catalunya (tram. 200-00021/09), aprovada pel Ple del Parlament en la sessió del 17 de juliol de 2012:
«Lei de modificacion deth tèxte rehonut dera
Lei de caishes d’estauvi de Catalonha
Preambul
Eth Reiau decrèt lei 11/2010, deth 9 de junhsèga, d’organs de govèrn e d’auti aspèctes deth regim juridic des caishes d’estauvi, varièc substanciauments era anteriora regulacion basica qu'auie fixat era Lei der Estat 31/1985, deth 2 d’agost, de regulacion des nòrmes basiques sus organs rectors des caishes d’estauvi, en tot crear ua diferenciacion substanciau entre es caishes qu'exercissen era activitat financèra o contròtlen era entitat que l’exercís e es que non ac hèn mès. Entad aguest darrèr cas, s’establís que s’an de transformar necessàriaments en fondacion especiau.

Era Lei der Estat 36/2010, deth 22 d’octobre, deth Hons entara promocion deth desvolopament, solament modifiquèc es disposicions transitòries deth Reiau decrèt lei 11/2010, mentre qu'eth Reiau decrèt lei 20/2011, deth 30 de deseme, de mesures urgentes en matèria pressupostària, tributària e financèra entara correccion deth deficit public, nuancèc era obligacion de convertir-se en fondacion especiau entàs caishes qu'an ja perdut eth contraròtle dera entitat financèra en qué participen, en tot considerar qu'aguest contraròtle se produsís se se da bèth un des requisits qu'establís er article 42 deth Còdi de comèrç, d’acòrd damb era redaccion que li balhe er article 1.2 dera Lei der Estat 16/2007, deth 4 de junhsèga, de reforma e adaptacion dera legislacion mercantila en matèria de comptabilitat entara sua armonizacion internacionau sus era basa dera nòrma dera Union Europèa.

Mès recentaments, eth Reiau decrèt lei 2/2012, deth 3 de hereuèr, d’assaniment deth sector financèr, a modificat era redaccion des articles 5 e 6 deth Reiau decrèt lei 11/2010. Eth dit article 6 tanben a estat modificat pera disposicion finau prumèra deth Reiau decrèt lei 6/2012, deth 9 de març, de mesures urgentes d'emparament de deutors ipotecaris sense recorsi.

Era disposicion finau setzau deth Reiau decrèt lei 20/2011, que modifique eth Reiau decrèt lei 11/2010, obligue a modificar nauaments, peth sòn caractèr basic, eth tèxte rehonut dera Lei de caishes d’estauvi de Catalonha, aprovat peth Decrèt legislatiu 1/2008, der 11 de març, qu'auie ja estat modificat peth Decrèt lei 5/2010, deth 3 d’agost.

Aguesta reforma hè tanben inaplicabli quauqu’uns des precèptes deth Decrèt 164/2008, deth 26 d’agost, peth quau se regulen era composicion e eth foncionament des organs de govèrn des caishes d’estauvi de Catalonha, que tanben s’a de modificar.

Deuant des naues disposicions dera nòrma estatau, qu'establissen que bères caishes d’estauvi s’an de transformar en fondacions especiaus, s’a d’establir un marc legau que garantisque e facilite era prenuda de decisions as organs corporatius corresponents e era qualificacion as entitats e registres competents.

En aguest sens, aguesta lei formule era regulacion essenciau deth regim d’aguestes caishes d’estauvi, tant entà çò qu’ei dera nòrma deth procès de transformacion coma es particularitats deth sòn regim, per arrason dera sua origina e eth sòn objècte especific. Eth contraròtle d’aguestes fondacions ei exercit peth protectorat, d’acòrd damb çò qu'establís eth libre tresau deth Còdi Civiu de Catalonha, e per organ competent en matèria de caishes d’estauvi, que velhe peth continuament dera òbra sociau en versant economic.
Article 1. Modificacion der article 9 ter deth tèxte rehonut dera lei de caishes d’estauvi de Catalonha
Se modifique er article 9 ter deth tèxte rehonut dera Lei de caishes d’estauvi de Catalonha, aprovat peth Decrèt legislatiu 1/2008, der 11 de març, que rèste redigit dera manèra següenta:
«9 ter. Transformacion en fondacion especiau
»1. Es caishes d’estauvi pòden acordar era segregacion des sues activitats financères e beneficosociaus mejançant eth regim qu'establís aguest article enes casi següenti:
»a) En cas d’exercici indirècte dera activitat financèra, mejançant ua entitat bancària, se  ja non complís peth sòn compde es requisits de besonh entad aguesta modalitat.

»b) Coma conseqüéncia dera renóncia ara autorizacion entà actuar coma entitat de crèdit e enes autes suposicions de revocacion.

»c) Coma conseqüéncia dera intervencion dera entitat de crèdit enes suposicions qu'establís era Lei der Estat 26/1988, deth 29 de junhsèga, de disciplina e intervencion des entitats de crèdit.

»2. S'es caishes d’estauvi que participen en un sistèma institucionau d'emparament o que son participades peth Hons de Reestructuracion Ordenada Bancària redusissen era sua participacion ena entitat bancària, de sòrta que non arriben a auer-ne eth contraròtle, enes tèrmes der article 42 deth Còdi de comèrç, o aguesta participacion rèste per dejós deth 25%, an de renonciar ara autorizacion entà actuar coma entitats de crèdit, d’acòrd damb çò qu'establís era Lei d’organizacion bancària deth 31 de deseme de 1946, e s’an de transformar en fondacions especiaus. Ad aguest efècte, aguestes caishes d’estauvi, levat que ja s’age hèt coma conseqüéncia dera sua participacion en un sistèma institucionau d'emparament, an de traspassar tot eth patrimòni afectat ara sua activitat financèra a ua auta entitat de crèdit a cambi d’accions d’aguesta, s’an de transformar en ua fondacion especiau e pèrden era condicion d’entitat de crèdit.

»3. Era fondacion especiau a de centrar era sua activitat ena atencion e eth desvolopament des sues fins sociaus, entad açò pòt gerir era sua cartèra de valors e es ingrèssi. Era fondacion especiau a de destinar ara sua fin beneficosociau eth producte des hons, participacions e inversions qu'intègren eth sòn patrimòni.

»4. Es transformacions de caishes d’estauvi en fondacions especiaus e es constitucions d’aguestes an d’èster autorizades peth Govèrn.

»5. Eth procès de transformacion des caishes d’estauvi tostemp a d’èster controtlat per un representant o ua representanta dera Generalitat, nomentat peth Govèrn. Aguest representant a d’actuar ath dauath dera dependéncia dirècta deth Govèrn.»
Article 2. Addicion d’un capítol ath tèxte rehonut dera Lei de caishes d’estauvi de Catalonha
S’ahig un capítol, eth IX, ath tèxte rehonut dera Lei de caishes d’estauvi de Catalonha, damb eth tèxte següent:
«Capítol IX. Des fondacions especiaus 

»Article 61. Regim des fondacions especiaus
»1. Es fondacions especiaus resultants dera transformacion, forçada o volontària, de caishes d’estauvi, d’acòrd damb çò qu'establís er article 9 ter, se regissen per çò qu’establís aguest capítol e, en aquerò que non i sigue cap incompatible, per çò qu’establís eth libre tresau deth Còdi civiu de Catalonha, relatiu as persones juridiques.

»2. Er objècte des fondacions especiaus, d’acòrd damb çò que dispòsen es sòns estatuts, ei era administracion des hons entà òbra sociau, qu'includissen es rendiments qu'obtenguen des entitats financères en qué participen e es autes transferéncies qu'arreceben. Es rendiments d’aguesti hons s’an de dedicar ara òbra sociau.

»3. En moment dera transformacion dera caisha d’estauvi en fondacion especiau, er auviatge d’aguesta includís es actius dera caisha d’estauvi, que comprenen era titolaritat des accions des entitats financères qu'a exercit per miei d'aguestes indirèctaments era sua activitat e, en tot cas, es auti actius afectadi dirèctaments o indirèctaments ara òbra sociau.

»4. Damb autorizacion der organ de contraròtle, se pòden aportar coma hons especiau, afectat ara mantenença des despenses ordinàries dera òbra sociau dera caisha d’estauvi, sòs o bens que corbisquen er impòrt d’aguestes enquias tres ans posteriors ara transformacion en fondacion especiau.

»Article 62. Denominacion 

»Ena denominacion dera fondacion especiau, que non a d’indusir a confusion sus era sua natura juridica, s’i a de consignar era expression fondacion especiau. Era referéncia ara caisha d’estauvi d’a on proven sonque ei acceptable se va precedida d’expressions coma anciana o equivalentes.

»Article 63. Organs de govèrn 

»1. Es organs de govèrn dera fondacion especiau, ath delà deth patronat, qu'ei er organ corporatiu que regís era fondacion e n’ei responsable maximal deth govèrn e era administracion, son es qu'establissen es estatuts, d’acòrd damb era regulacion des fondacions que hè eth Còdi civiu de Catalonha.

»2. Eth regim juridic deth director o directora generau dera fondacion especiau ei eth qu'establissen es estatuts. Ei nomentat peth patronat e assistís damb votz mès sense vòt as sues reünions e ara des auti organs corporatius dera fondacion especiau cada viatge qu'eth patronat ac creigue pertinent. En tot cas, eth cargue de director o directora generau ei incompatible damb eth de membre deth patronat.

»Article 64. Composicion deth patronat 

»1. Eth patronat ei format per un maximal de vint membres, qu'an d’èster persones fisiques e juridiques publiques o privades. Es privades an de somar tostemp un percentatge superior ath 75% deth nombre totau de patrons.

»2. S’a de procurar qu'es patrons dera fondacion especiau siguen entitats e persones remirables en prètzhèts culturaus, scientifics, benefics, civics, economics o professionaus enes encastres a on se pretene desvolopar era òbra sociau. Concretaments, es patrons aurien d’apartier as grops ligadi o restacadi damb era fondacion especiau següenti:
»a) Persones juridiques, publiques o privades, fondadores o de longa tradicion en govèrn dera caisha d’estauvi, o entitats publiques de basa territoriau damb preséncia en aguesta.

»b) Persones juridiques privades qu'acomplissen activitats de mecenatge e apòrten recorsi ara entitat.

»c) Persones juridiques publiques o privades que promòiguen activitats similares as que son objècte dera fondacion especiau o restacades damb aguestes e que poguen aportar coneishença e sinergies en encastre d’accion dera fondacion e des activitats o es programes que se pretenen acomplir.

»d) Persones fisiques d'arreconeishut prestigi prepausades pes auti grops deth patronat.

»3. Es estatuts dera fondacion especiau an de concretar eth nombre de membres de cada grop, que non pòt èster superior a cinc en cas des grops a qué hèn referéncia es letres a, b e d der apartat 2 ne a dètz en cas deth grop a qué hè referéncia era letra c, ne pòt superar, conjuntaments, eth totau de vint membres. Atau madeish, es deth grop a qué hè referéncia era letra d non pòden representar mès de 50% deth totau de membres deth patronat. Es estatuts an d’establir qu'es patrons non participen ena prenuda de decisions se ne pòden resultar beneficiaris.

»Article 65. Nomentament des membres deth patronat, acceptacion deth cargue e durada deth mandat
»1. Es estatuts dera fondacion especiau, en tot atier es grops a qué hè referéncia er article 64.2, an de regular eth nomentament des membres deth patronat, d’acòrd damb çò qu'establís er article 332-4 deth Còdi civiu de Catalonha.

»2. Era acceptacion deth cargue de membre deth patronat s’a d’ajustar ad aquerò qu’establís er article 332-5 deth Còdi civiu de Catalonha.

»3. Es estatuts dera fondacion especiau an de regular era durada deth mandat des membres deth patronat, encara qu’es membres escuelhudi d’entre es grops a qué hèn referéncia es letres c e d der article 64.2 non pòden exercir eth cargue mès de dus mandats consecutius.

»Article 66. Presidéncia e vicepresidència
»Eth president o presidenta dera fondacion especiau, qu'a d’èster elegit entre es membres deth patronat escuelhut d’entre es grops a qué hèn referéncia es letres c e d der article 64.2, ei era mès nauta representacion dera fondacion. Es estatuts an de regular eth regim juridic e eth de nomentament deth president o presidenta e, s’ac cau, deth vicepresident o vicepresidenta.
»Article 67. Foncions de contraròtle
»Era Administracion dera Generalitat contròtle es fondacions especiaus per miei de:
»a) Eth departament competent en matèria de fondacions, enes tèrmes dera legislacion civiu de Catalonha.

»B) Eth departament competent en matèria de caishes d’estauvi, d’acòrd damb çò qu'establís aguesta lei entà çò qu’ei deth sòn objècte, activitat e continuitat, e tanben entà çò qu’ei deth sòn pressupòst.

»Article 68. Procediment de transformacion en fondacion especiau
»1. Eth conselh d’administracion dera caisha d’estauvi, un còp obtenguda era autorizacion dera administracion supervisora, a de convocar era assemblada generau e a d’includir ena orde deth dia, aumens, es prepauses d’acòrd relatiu ara transformacion en fondacion especiau, era aprobacion des estatuts dera fondacion especiau e era designacion des sòns patrons, entà qu’era assemblada i delibère e les vòte.

»2. Es patrons designadi d’acòrd damb çò qu'establís er apartat 1, en un tèrme de tres mesi a compdar dera data dera assemblada generau qu'age aprovat era transformacion en fondacion especiau, an de soscríuer era corresponenta escritura de transformacion e an de hèr a constar qu'accèpten es cargues.

»3. Eth conselh d’administracion dera caisha d’estauvi, enquia que non se constituïsque era fondacion especiau, a de velhar pera conservacion deth patrimòni e a d’acordar es mesures imprescindibles d’administracion.

»Article 69. Constitucion d’ua fondacion especiau ena suposicion de caishes d’estauvi que mantien eth contraròtle dera entitat financèra
»Es caishes d’estauvi que mantien eth contraròtle dera entitat financèra ara quau transferissen era sua activitat se pòden transformar en fondacions especiaus o pòden optar per constituïr ua fondacion especiau, ara quau an d’atribuïr, aumens, er usufructe des accions dera entitat financèra e des auti actius de qué sigue titular, en tot reservar-se, damb eth repòrt prealable dera autoritat de contraròtle, aquerò que sigue adequat entà assegurar eth sòn foncionament. En aguest darrèr cas, era pèrta pera caisha d’estauvi deth contraròtle dera entitat financèra implique era sua dissolucion e eth traspàs dera totalitat deth sòn auviatge ara fondacion especiau constituïda, en un tèrme de sies mesi.»
Article 3. Addicion d’ua disposicion transitòria ath tèxte rehonut dera lei de caishes d’estauvi de catalonha
S’ahig ua disposicion transitòria, era dusau, ath tèxte rehonut dera Lei de caishes d’estauvi de Catalonha, damb eth tèxte següent:
«Disposicion transitòria dusau. Composicion des organs de govèrn des caishes d’estauvi que mantien eth contraròtle dera entitat financèra 

»Es caishes d’estauvi a qué hè referéncia er article 69 an, s’ei eth cas, coma organs de govèrn era assemblada generau e eth conselh d’administracion, era composicion des quaus, per arrason dera variacion de foncions, s’a d’establir per reglament.»
Disposicions transitòries 

Prumèra. Aplicacion deth capítol ix deth tèxte rehonut dera lei de caishes d’estauvi de catalonha
Es entitats afectades peth capítol IX deth tèxte rehonut dera Lei de caishes d’estauvi de Catalonha an d’adoptar er acòrd corresponent entà aplicar çò qu'establís eth dit capítol IX ena prumèra reünion des sòns organs de govèrn e, en tot cas, en tèrme de sies mesi a compdar dera entrada en vigor d’aguesta lei.

Dusau. Adaptacion dera denominacion des fondacions restacades as caishes d’estauvi
Es fondacions restacades as caishes d’estauvi existentes en moment dera entrada en vigor d’aguesta lei an d’adaptar era sua denominacion, s’ac cau, ad aquerò qu’establís er article 62 deth tèxte rehonut dera Lei de caishes d’estauvi de Catalonha ena prumèra modificacion estatutària que hèsquen e, en tot cas, en tèrme de sies mesi a compdar dera entrada en vigor d’aguesta lei.

Disposicion finau. Entrada en vigor 
Aguesta lei entre en vigor londeman d’auer estat publicada en Diari Oficial de la Generalitat de Catalunya.»
Palau del Parlament, 26 de setembre de 2012

El secretari primer
La presidenta del Parlament
Pere Calbó i Roca
Núria de Gispert i Català

